
К И Р И С И Ў 

 

 

         Қарақалпақ әдебиятына өзиниң әжайып дөретпелери менен үлес қосқан 

талант ийеси, Бердақ атындағы мәмлекетлик сыйлықтың  лауреаты, 

Қарақалпақстан халық шайыры Байнияз Қайыпназаровтың туўылғанына усы 

жылы 105 жыл толады. Усы мунәсибет пенен бул сәне республикамыз бойлап кең 

түрде белгиленип атыр. Солар қатарында Мәлимлеме – китапхана орайында да 

бир қанша ис илажлар исленип атыр. Китапханада жазыўшы – шайырлар,  

шайырдың ул-қызлары, оқыўшы жаслар ҳәм китапханамыз пайдаланыўшылары 

менен биргеликте  ушырасыў кешелер өткерилмекте, китап көргизбелери 

қойылмақта. Ал Мағлыўмат библиография хызмети тәрепинен болса шайырдың 

өмири ҳәм дөретиўшилик хызмети менен қызығыўшылар ушын әдебиятлардың 

усыныў дизими исленип отыр. 

Бул усыныў дизим 3 бөлимнен ибарат: 

1. Байнияз Қайыпназаровтың өмири ҳәм дөретиўшилик хызмети. 

2. Байнияз Қайыпназаровтың шығармалары. 

3. Байнияз Қайыпназаров ҳәм оныңшығармалары ҳаққында. 

 

 

 

Байнияз  Қайыпназаровтың өмири ҳәм дөретиўшилик хызмети 

 

 

       Қарақалпақ поэзиясының ири тулғаларының бири Байнияз Қайыпназаров 1916-

жылы 25 августта Шымбай районының шығысындағы «Саңмурын» аўылында 

дүньяға келди. Ол балалық күнлеринен баслап түрли қыйыншылықларды басынан 



кеширеди. Жаңа 10 жасына келгенде ол ата-анасынан айрылады. Кейин ол 

ағайинлериниң қолында тәрбияланады. 1932 - жылы Шымбайдағы дийқан - жаслар 

мектебине оқыўға киреди. Оны питкергеннен кейин Төрткүл қаласындағы 

муғаллимлер таярлаў институтына кирип институтты 1939 - жылы питкерип өзи 

оқыған мектебинде муғаллим болып ислейди. 1941 - жылы Уллы Ўатандарлық 

урыстың басланыўы менен фронтқа атланады. Саўаш майданында, халқымыз 

басына түскен қанлы қырғынның ишинде жүрип, аўыр ақыбетлерин өз көзи менен 

көрген шайыр кеўил туйғыларына ләрзем берген ҳәдийселерди «Көк емен» 

поэмасында ҳәм басқада  қосықларында шебер сәўлелендирди. 

 Байнияз Қайыпназаров фронттан қайтқаннан кейин   муғаллимшилик 

жумысын даўам етти.  (1944 -1946)  Жазыўшылар аўқамында кеңесши, (1946 -1947) 

радиоесттириў комитетинде, (1947-1948) мәмлекетлик баспада, (1948-1951) 

редактор болып иследи. 

           Ол 1951-1956-жылларда Москвадағы М. Горький атындағы әдебият 

институтында оқыды. Усы институтты питкергеннен соң 1956-1958-жылларда 

«Әмиўдәрья» журналының бас редакторы лаўазымында иследи. Буннан кейин 

және де  Жазыўшылар аўқамында, «Әмиўдәрья» журналында, Қарақалпақстан 

баспасында бир қанша жыллар мийнет етти. 1939-жылдан баслап Жазыўшылар 

аўқамының ағзасы. 

Байнияз Қайыпназаровтың «Халыққа хызмет қыламан» (1947), «Қуўаныш 

қосықлары» (1950),  «Алтын гүз» (1959), «Бозжап бойында» (1955), «Көк емен» 

(1956), «Қызыл гүл» (1958), «Сүй достым» (1962), «Мениң Ўатаным» (1956), 

«Мениң бахтым» (1968), «Еки аяз» (1970), «Нәрўан» (1972), «Гүлдәсте» (1981), 

«Мен сениң бир шақаңман» (1977) сыяқлы топламлары баспадан шығарылды ҳәм 

халқымыздың кеўлинен терең орын алды. 1981-жылы Байнияз Қайыпназаровтың 

«Таңламалы шығармалары», 1985 - жылы балаларға арналған «Жарлы адам ҳәм 

ғарғалар патшасы» поэзиялық китаплары баспадан шығарылды. Шайырдың 

қосықларында өмир гөззаллығы,  адам  жанының сулыўлығы бир-биреўге 

сыйласық, жаслық  жүреклердеги йош урып турған ышқы сезимлери сәўлеленген. 



Ол гүл ҳаққында қосық жазғанда көз алдында бирдей адам, гөззал қызларыңыз 

турады. Қайда ол сулыўлық көрсе, оны гүлге мегзетеди. Оны «Гүлмисең» 

қосығында толық  көриўге болады. Сондай – ақ ол аўдармалар менен де 

шуғылланды. Туўысқан халықлар әдебиятынан Твардовскийдиң «Василий 

Тёркин», Шараф Рашидовтың «Кашмир қосығы» поэмаларын,сондай – ақ Михаил 

Лермонтов,  Адам Мискевич, Ян Райнис, Тарас Шевченколардың қосықларын 

аўдармалаўға қатнасқан.  

 Байнияз Қайыпназаров биринши дәрежели «Ўатандарлық урыс» ордени ҳәм 

медаллары ҳәмде  Өзбекстан ҳәм  Қарақалпақстан Жоқарғы Кеңесиниң Хүрмет 

жарлықлары менен сыйлықланған. Қарақалпақ әдебиятының көрнекли қәлем 

ийелериниң бири, әдебиятымызды байытыўда терең идеялы, көркемлиги күшли 

поэзиялық шығармалары менен үлес қосқан шайыр. Бердақ атындағы мәмлекетлик 

сыйлықтың  лауреаты,  Қарақалпақстан халық шайыры   Байнияз Қайыпназаровтың 

жарқын келбети, өлмес шығармалары халқымыздың жүрегинде мәңги сақланып 

қалады.  

